
	- Ki réjyon a-w?

- Bastè.

- Mwen an sé moun pa si anwo. Mònalo.

- Wè? Ou dwèt kontan alò? Létwal chanpyon. Zénit ka monté.

-Ou pé di sa! […]

Lè an rélé taksi-la, lidé an mwen pa té pé di-mwen, an té ké touvé on fwè an mwen ka menné-y. An pa té pé ni onsèl lidé, an té ké ka palé foutbòl épi on chofè taksi, adan on taksi Pari. Pari gran. Men la ou pé pasé, ou pé sèten touvé on Gwadloupéyen. Ou pé sèten bouré asi yonn adan lari, adan métwo, adan bistwo, adan lotèl é menm…lotèl-dè-vil ! adan sanblé é jis… lasanblé nasyonal ! Séna ! Yo ka fè makak oben yo ka pwan fè. Men Gwadloupéyen ka fè chyen Pari. Yo toupatou. Asi twotwa Bawbès, Pigal… Yo la. An té pé ni lidé kontré yonn adan on taksi, kanmenm! Tini ki ka menné métwo, ki ka menné transpò an komen… An té pé ni lidé tonbé asi yonn ka menné taksi. Pouki sa pa vin an lidé an mwen onsèl fwa ? An pé pa di. Pétèt an fon a lèspwi an mwen an té ka sonjé, tini travay Gwadloupéyen pé fè san oblijé janbé dlo !

- Ès sa ka maché ?

- Sa ka touné. É kon moun ka di, lè sa pa vlé alé, fò ou fè-y alé. Men sa vlé alé.

- Tini lontan ou isidan ?

- Sèz lanné, fwè an mwen. Sèz lanné.

- Ès ou rivé abityé-w isidan ?

- An rété dis lanné ka atann madanm an mwen ! […]
- Sèz lanné, sa ka fè tan ou sav ?

- An ka kwè-w.

- Fò ou pé sipòté onlo biten. Fò travay… Sé pou sa ou ka vini. Men sa pa toujou fasil touvé, épi rété adan. Fò ou sa vwè dèyè on ri ka ki ni. Fò ou pé sipòté vwè fwè a-w fè kouyonad… pou yo viv kon moun a lajan, é sipòté mépri ! Yo ka volé. Yo ka vann-yo… Ni sa ki tini pwèl an men, yo pa vlé fè p’on travay é yo ka fè moun mépwizé-nou… An té ka ékri madanm an mwen tousa. An té ka mandé-y vini. Ni on tan, an té pé fè-yotout vini. Li, é sé timoun-la. […] Ha fwè, enmé sé tout on déba ! Fò ou sa wousouvwè, fò ou sa bay é dékèfwa fò ou sa bay plis ki ou wousouvwè […] Enskri sé timoun-la lékòl. Touvé on pli gran kaz. A pa té on gran zafè. Fò di an té ja konmansé konnèt bon détwa moun… é sa té konmansé alé tibwen adan travay-la. Men sé timoun-la pa rivé abityé-yo èvè lékòl-la… Madanm an mwen pa rivé abityé-y isidan… ni épi mwen nonpli pétèt… I woupati, fwè… o péyi… I lésé-mwen… Aay, tifwè ! Enmé sé onsèl déba. Pati an péyi étranjé sé tout on zafè. Lè ou ja adan, déviré sé tout on bab. Menm lè ou ni lajan-la, sa ki pa sitiasyon a toutmoun, toujou pé ni on rézon ki ka fè, ou pé pa rantré ankò… On lenbé kon tala, an ni lidé an pa té ké pé sipòté-y o péyi. An pétèt té ké fè on ka ! Apwé tousa tan, tousa privasyon, apwé tousa penn, awa, an pa té ké pé…

